
Ua ala ona mama’i ma lapopo’a tagata Samoa ona ua tau le aai i o latou aiga


E tatau ma onomea le silafia e le atunuu lenei faafitauli aua o le a tupu tele ma avea ma faalavelave mata’utia. Ua tele le mau fa’ama’i e pei o le tino lāpopo’a po o le mamafa o pauna o tagata i nei ona po i Samoa. I su’esu’ega a le Ofisa o le Puipuiga o le Soifua Maloloina o le Lalolagi po o le “WHO” i le va o le 2000 ma le 2008, ua iloa ai e ivasefulutolu tesi ma le lima pasene o tagata Amerika Samoa ua maua i le tino lāpopo’a pe mamafa pauna (www.globalpost.com). O le tino lāpo’a o lo o faamatala mai e le “WHO” e faapea o le tagata ua 25 le mamafa faatulagaina i le faitauga faasaienitisi po o le “Body Mass Index” (BMI). O le “BMI” o le fua lea o le ga’o po o le lololo o lo o i le tino, ma e tuu faatasi le mamafa o pauna ma le umi ona maua ai lea o le numera lea e pei ona tā’ua o le “BMI.” A fua le “BMI” a se tagata ua sili atu i le luasefululima, ua tele atu la ga’o o i lona tino pe a faatusatusa atu i lona umi (www.who.int/topics/obesity). Mai su’esu’ega ma faamaumauga lava nei, ua faailoa mai ai o le tino lāpo’a ma le mamafa o pauna, ua lē talafeagai mo le soifua lelei ma i’u ai ina maua i gasegase e lē pipisi e pei o le ma’i suka, toto maualuga, ma gasegase e aafia ai le fai’ai. O le fesili ua tula’i mai, aisea ua ala ai ona maualuga le fuainumera o tagata Samoa ua maua i le tino lāpo’a, mamafa o pauna, ae maise o gasegase e lē pipisi. 


O se tasi o mafuaaga, ua lē aai ai tagata i o latou lava aiga ona ua leai se taimi po o se isi fo’i e saunia meaai i totonu o aiga. Ua lē toe tutusa aiga i aso nei ma aso ua mavae. O aiga i aso ua mavae, e nonofo faatasi uma lava tagata o le aiga i le fale e tasi ma e to’atele i latou e saunia mea tausami. A o aiga i nei ona po, ua na o le tama ma le tina ma la la fanau i lo latou lava fale. Lona lua, ua tele ina le masani fanau i meaai e pei ona aai ai tagata matutua i aso ua mavae. Lona tolu, ua le tausia lelei le soifua maloloina. 

E tusa ai ma le mafuaaga muamua, o aso ua mavae o tina ma tama’ita’i e feagai i latou ma le fatuaiga i totonu lava o o latou aiga. O i latou fo’i e feagai ma le tapenaga o mea tausami a le aiga i aso ta’itasi. A o nei ona po, o le to’atele o tina ma tama’ita’i ua faigaluega i galuega a le malo ma kamupani tua ma ua tau lē vaaia i le aiga i le aso atoa. O ni isi o matua ua faigaluega uma le tama ma le tina, ma e leai se taimi pe ua le lava fo’i le malosi e manava atu ai ma fai se kuka mo le aiga atoa. O le mea lena ua faamoemoe ai e faigofie le alu atu lava faatau mai se meaai i le faleaiga pe o fo’i le aiga atoa e aai i se faleaiga. A fai la o ni matua e tuatuagia i le galuega ma e leai se taimi avanoa e saunia ai se meaai mo le aiga, o le mafuaaga lena e faamoemoe ai i meaai mai le faleaiga. E pei o le su’esu’ega ua tā’ua o le “Prevalence of Obesity in American Samoa Schoolchildren” (www2.ctahr.hawaii.edu/adap2/ascc_landgrant) i le 2009, ua mautinoa ai le tāua o le si’osi’omaga i totonu o le aiga i le u’una’ia o fanau e aai fuafua i meaai paleni. O lo o fautua mai fo’i lenei su’esu’ega i le tāua o le faamalosi tino mo fanau e faaitiitia ai le afaina o le soifua maloloina. 


E moni e vave ma faigofie le aai i faleaiga, ae o le tele ia o faafitauli e maua mai ai e pei o le tele o fa’ama’i e mafua mai i meaai o lo o gaosi i faleaiga. Aua fo’i tatou te le iloa le gaosiga o nei mea tausami i faleaiga. O nei meaai e tele ai le ga’o, suka, masima ma isi lava mea e lē talafeagai ma le soifua maloloina. O lenei lava su’esu’ega (Prevalence of Obesity in American Samoa Schoolchildren) ua tā’ua ai lava lenei manatu o meaai i faleaiga e tele ai le ga’o, suka, ma le masima, ae itiiti le aogā i le tino. E lelei le gaosi o nei meaai i le fale aua a fai e le tina le meaai, e fuafua lelei e ia le ga’o, suka, masima ma isi mea e faaaoga ae maise lava pe a iai se tagata ma’i po o se isi fo’i o le aiga o lo o tau fa’apa’ū pauna. O meaai aogā ma le paleni lelei e pei o fualaau ‘aina ma laulaau ‘aina, moa, ma i’a e lelei mo le soifua lelei. 


O le mafuaaga lona lua, o le tele o fanau i aso nei ua lē masani i meaai na aai ai tagata Samoa i aso ua mavae. I lenei lava su’esu’ega a le Ofisa o le Soifua Maloloina o le Lalolagi (WHO), ua tā’ua ai le soifuaga o tagata o le atu Pasefika, o a latou mea taumafa masani faaleatunuu, o meaai e tele ai le masoā po o le “complex carbohydrates” ma e maualalo fo’i le ga’o e pei o fa’i, ‘umala, ufi, niu, ma i’a (www.globalpost.com). O le tele o meaai na aai ai tagata Samoa, e fou ma e aumai lava faaaoga ona e leai ni pusa ‘aisa na iai i na ona po. O meaai fou lava e pei ona o tagata fagogota ma aumai i’a ma isi figota mai le sami. O le tele fo’i o laulaau ‘aina ma fualaau ‘aina e totō lava i laufanua ma e aumai sa’o lava faaaoga e fai ai meaai pe a mana’omia. O nei meaai mai le sami ma le laufanua, o meaai e leai ni vailaau e faaaoga i ai ma o lo o lelei mo le taumafa. O meaai tuu ‘aisa ma meaai tuu ‘apa e pei ona māua i aso nei, e tui i ai vailaau ina ia umi ona lelei ma e lē lelei mo le soifua maloloina. O le mea lena ua tele ai fa’ama’i i meaai i nei ona po aua e tele ai le masima, suka ma le ga’o o lo o i ai. O le tele la o fanau i aso nei, e lē masani i meaai e pei o fualaau ‘aina ona e lē masani ona fafaga ai i latou e o latou matua a o laiti. Ua masani i le tele o meaai mai faleaiga o lo o tele ai le suka, ga’o ma le masima. 


E pei o tusitusiga a le foma’i o Annamarie Christiansen (Faatonu o Tusitusiga a le Pacific Islands Journal ma se tasi o Porofesa mai le Iunivesite o Brigham Young University i Hawaii), o le tele o nei suiga i meaai ma le soifuaga ua ola ai tagata Pasefika i aso nei, ona ua oo mai tu ma aga mai fafo sa lē masani ai e pei o taavale ma le televave o le tekinolosi e pei o telefoni ma komepiuta ua faigofie ai mea uma i nei ona po (www.nzherald.co.nz). O lea la ua tupu ai nei le faalavelave.  

O le mafuaaga lona tolu, ua lē tausi i le soifua maloloina. Ua iai su’esu’ega e pei ona tusia i nusipepa e le to’atele o tagata Samoa e maua i fa’ama’i e pei o le suka, toto maualuga, gasegase o le fatu ma le faiai ona o le tino lāpo’a po o le mamafa o pauna. O nei fo’i su’esu’ega na faia i tupulaga talavou ma ua iloa ai le fiafia o tupulaga e aai i meaai suamalie ma meaai e tele ai le masima. O nei meaai e le o ni meaai paleni pe lelei mo le soifua maloloina. I lenei su’esu’ega (Prevalence of Obesity in American Samoa Schoolchildren), ua mautinoa ai o le tino lāpo’a ma le mamafa o pauna i fanau aoga a Amerika Samoa o se faafitauli tau le soifua maloloina. O tupulaga fo’i o nei ona po, a leai se fofō e faia nei i ai, e mafai ona avea ma tagata lāpo’a toe lē soifua maloloina i le lumana’i. O le a maua fo’i i gasegase lē pipisi ua faamaonia le taugata o togafitiga ae maise le faaitiitia o tupe maua ona o aso o le a lē mafai ai ona faigaluega. O le tele fo’i o tagata, ua tele ina mama’i ona ua na’o le aai ae leai se gaioi po o se faamalosi tino e tau fa’apa’ū ai pauna. O aso anamua, e fai umu e tao ai meaai ma e aogā fo’i aua e faagaioi ai le tino, a o aso nei, ua lē toe iai se gaioi tele o le tino aua ua faaaoga ogaumu a papalagi e vave ma e lē tele ai fo’i ni galuega e fai. O aso fo’i la e lē tele ni taavale ma e malolosi tagata e savavali i mea e fia o i ai. A o aso nei, ua tele taavale ma e oo lava i le alu i le faleoloa e tasi le fale e va ai ma lona fale, ua alu lava i le taavale. 


E pei o tusitusiga a le alii o James Hospedales (Ta’ita’i o Su’esu’ega mo le Prevalence and Control of Chronic Disease i le Faalapotopotoga o le Pan American Health Organization), o le fa’atupula’ia o le fuainumera o le tino lāpopo’a ma le mamafa o le to’atele o tagata o le lalolagi e mafua i le tele o meaai ‘aisa ma meaai tuu ‘apa. I le limasefulu tausaga ua mavae, ua tele ina faaaoga le taavale e o ai i galuega na i lo le savali, tausami i meaai e pei o le makarone ma le sisi e lē tele se taimi e sauni ai, ma le faaaoga o le lifi po o le “elevator” o se fale maualuga na i lo le faaaoga o faasitepu e tau faagaioi ai aao. O nei mea uma, ua fa’atupula’ia ai lenei faafitauli o le tino lāpopo’a i le lalolagi ma o se tulaga e popole ai, aua ua lē gata i tagata matutua ua aafia ai, a ua tele ai fo’i le afaina o tamaiti ma tupulaga talavou po o le talutalufou o nei ona po (www.globalpost.com). 


E pei ona tusia e le nusipepa o le Samoa News ia Oketopa 2 o le tausaga e 2010 i faamaumauga (Global Overweight and Obesity Reach Alarming Levels) a le Ofisa o le Soifua Maloloina o le lalolagi i le taimi nei, e tusa e lua tesi ma le ono miliona tagata e maliliu i tausaga ta’itasi ona o le tino lāpo’a. Talu ai o le tino lāpo’a ma le mamafa o pauna e ono maua ai le tagata i gasegase lē pipisi. A fai ae tumau pea lenei faafitauli e aunoa ma se suiga, atonu o le fuainumera o tagata maliliu i le lalolagi o le a oo i le fasefulutasi tesi ma le lua miliona i le tausaga e 2015 (www.samoanews.com)


O lo’u manatu fa’ai’u i lenei mataupu, e tatau lava ona fa’atāua e le tagata lona soifua maloloina ae maise o matua i le tausiga o le soifua maloloina mo o latou aiga. A fai e pulea lelei le soifua maloloina i pauna ma le mamafa faatulagaina o tagata ta’ito’atasi a o laiti, e oo ina avea i latou ma tagata matutua e soifua lelei ma maua i le tino malosi. O iina e mafai ai ona mulimuli i auala e tausia lelei ai le soifua maloloina e pei o le tausami i meaai paleni, to’aga e faamalosi tino, ma le lava lelei o le malolo. Ua tele fa’ama’i ma le lāpopo’a o tagata ona ua faamoemoe tele e aai i faleaiga ae latou te lē iloa po o faapefea ona saunia nei meaai. E le o se mea leaga le aai i faleaiga ae tāua le fuafua lelei e pei o le faatasi po o le faalua i le vaiaso. E lelei meaai ae o le faalavelave, o le lē iloa e tagata ona aai fuafua. A faalogo atu loa ua laulelei, ua lava lena tausami. O le isi fo’i faafitauli, o le sesē o meaai e taumamafa ai ae le o ni meaai paleni. A fai lava la e te lē masani i meaai paleni ae na o meaai e maua ai le tino lāpo’a ma le tino ma’i, o meaai lava na o le a fai ma masani ona e tausami ai lava. Ua ou maua i su’esu’ega o lenei mataupu, le feso’ota’iga tāua o le si’osi’omaga ma le soifuaga masani o le tagata i le faafitauli o le tino lāpo’a, mamafa o pauna, ma le maua i gasegase lē pipisi. Ou te talitonu o le tele o fofō o lenei faafitauli e pei ona faailoa mai i su’esu’ega o lo o taula’i i ai manatu o lenei pepa, e mana’omia le galulue faatasi o tagata uma, faalapotopotoga eseese, ae maise le malo atoa. E faamoemoe le taunuuga lelei o nei vaifofō i filifiliga tatau ma filifiliga poto a le tagata lava ia i lona talitonuga e tāua lona soifua maloloina pe a fia ola umi i se olaga fiafia i lenei lalolagi. Ou te talitonu fo’i i le tele o tupe e mafai ona faasaoina e le tagata lava ia ae maise le atunuu pe a ola soifua maloloina ona tagata. Fai mai le isi faaupuga ua laulauvivilu i ai le atunuu, “E sili le puipuia na i lo le togafitia.” 
  

